
Saukhyashtakam

સૌખ્યાષ્ટકમ્

નિરર્ગલ-સમુન્મિષન્નવ-નવાનુકમ્પામૃત-
પ્રવાહ-રસ-માધુરી-મસૃણ-માનસોલ્લાસિનિ ।
નમજ્જન-મનોરથ-પ્રણયનૈક-દીક્ષાવ્રતે !
નિધેહિ મમ મસ્તકે ચરણ-પઙ્કજં તાવકમ્ ॥ ૧॥
નમન્મૃડ-જટાટવી-ગલિત-ગાઙ્ગ -તોય-શ્રિતે !
સ્પુરન્મધુર-વિગ્રહ-પ્રચુર-કાન્તિ-સન્દાનિતે ।
સુસૌરભ-કરમ્બિતે ! ત્રિપુરવૈરિ-સીમન્તિનિ !

ત્વદીય-પદ-પઙ્કજે મમ મનો મિલિન્દાયતામ્ ॥ ૨॥
ઉદઞ્ચય- દૃગઞ્ચલં, રચય સાન્દ્રસાન્દ્રાં દયાં
વિકાસય નિજં પદં, વિઘટયાશુ દુઃખ-ત્રયમ્ !
અયે ! પ્રકટયાધુના વિધુત-તર્ક-જાલામલ-
પ્રબોધ-રસ-માધુરીં  વિવિધ-મઙ્ગલારમ્ભિણિ  !॥ ૩॥
ત્વયૈવ જગદઙ્કુરો  ભવન-વિક્રિયાં નીયતે
કિમિત્યપર-કલ્પના તદુદરાન્તરાલમ્બિની ।
અનન્ય-સદૃશ-ક્રિયે!ભગવતીં  વિહાયાહકં
કથં કથય ચેતનઃ શશ-વિષાણમાપ્તું યતે ॥ ૪॥
ભવેદ્યદિ જપાવની સરિદુદઞ્ચદર્કચ્છટા-
સ્ફુટારુણિમ-મજ્જિમા મસૃણ-લોહિતેહાબ્જિની ।
કથઞ્ચન તદા મનો જનનિ ! તાવકાઙ્ગ -પ્રભા-
શ્રિયં તુલયિતું વ્રજેત્તદપિ તસ્ય કાપેયકમ્॥ ૫॥
નિસર્ગ-મધુરાકૃતે ગિરિશ-નેત્ર-રાકાયિતે !
નવાવૃતિ-ચમત્કૃતે ! પરિલસત્-સપર્યાકૃતે ।
મયાદ્ય મનસા ધૃતેઽચિરય માતરુદ્યદ્દયા-
સુધા-હ્રદ -નિમજ્જનાકરણ-કેલિ-સીમાયતે॥ ૬॥

મહેશ્વર-પરિગ્રહે ! સ્તુતિ-પરાયણાનુગ્રહે !
મહાસ્પુરણ-વિગ્રહે નિરય-યાતના-નિગ્રહે ! ।
પ્રસીદ સુખ-સઙ્ગ્રહે  ! પ્રણત-દુઃખ-ભઙ્ગાગ્રહે  !
વિનાશિત-મહાગ્રહે ! વિમલ-ભક્તિ-યોગ-ગ્રહે ! ॥ ૭॥
મહાભય-નિવારિણી, સકલ-શોક-સંહારિણી,
ભવામ્બુ-નિધિ-તારિણી, દુરિત-જાત-વિદ્રાવિણી ।
અહમ્મતિ-વિદારિણી, પતિત-મણ્ડલોદ્ધારિણી,
મમાન્તર-વિહારિણી, ભવતુ સૌખ્યસઞ્ચારિણી ॥ ૮॥
ઇતિ સૌખ્યાષ્ટકં સમ્પૂર્ણમ્ ।

